
7

Ma do primmo partio cappo e oratô

Marcena, ô disse, che lê ô compativa

I Indien, se difendeivan ô so onô

Co-a so ferocia solita e nativa;

E ch’ëan da compatî meno de lô

O tristo Alana co-a so comitiva,

Che prepotenti, ardii, indisciplinæ

I aveivan pe-i primmi provocæ.

Che se anche i primmi avessan tutti i torti

L’ëa pù da êse con lô miti e discreti;

Perchè da-i so nemixi ch’ëan ciù forti

Imparassan cö tempo a êse mansueti;

E no fessan mai ciù giudizii storti,

Creddendo tutti fei, tutti indiscreti

Në mascime e ne-i atti i Europei

Pe-a trista indiscrezion de pochi rei.

E chi ô portava de raxoîn a reo

Pe regordâ de quella spedizion

O fin primario a-ô popolo europeo:

Cioè di selvaggi a civilizzazion,

L’union e ô mûtuo amô segondo ô veo

Spirito da crestiaña religion;

E ô mostrava in parlâ tanta energia,

Ch’ô l’aveiva[sic] commosso anche uña pria.

Ma ben da queste mascime diversci

I sentimenti ëan do partio opposto,

O quæ ô l’ëa di treî giudiçi perversci

E do paolotto burbero composto,

Che a Bertomê e a Marcena ëan sempre avversci:

Mâcontenti, che a questi ô primmo posto

D’onô e d’autoritæ ghe conferisse

O gran Colombo primma ch’ô partisse.

